
DISKORSI MINN ERBA’ ŻGĦAŻAGĦ, LI QED JIRRAPREŻENTAW LILL-

ĠENERAZZJONI TAGĦHOM, MATUL IL-LAQGĦA TAŻ-ŻGĦAŻAGĦ MAL-PAPA 

FUQ IL-VALLETTA WATERFRONT 

IT-TIENI SIBT WARA L-GĦID  

18 TA’ APRIL 2010 

 

Jerome Caruana: 

Santita`, 

Ahna z-zghazagh nemmnu li ir-rikkezza tal-Knisja tinsab fid-diversita` ta‟ nies li hija tiġbor, 

mhux biss fl-eta` jew fil-lingwa, iżda anke fil-mod differenti kif l-insara jgħixu, fid-diversita` fil-

perspettivi tagħhom fuq il-ħajja u t-tifsira li jagħtu lill-misteru ta‟ Kristu fl-istorja umana. Illum, 

f‟din il-laqgħa miegħek, ghaziz Santita, mghallem, aħna rridu nesprimu propju din il-pluralita` fi 

ħdan il-Knisja f‟Malta. Gejna ghaliex ilkoll ghandna f‟qalbna x-xewqa li nfittxu u nsibu l-verita`. 

Aħna nemmnu li l-qawwa ta‟ l-Ispirtu tagħti s-sinjal tagħha preċiżament f‟din il-komunjoni tal-

fidi. Il-qlub tagħna jirnexxielhom ilaqqgħu il-ħajjiet u l-personalitajiet differenti tagħna. Hija x-

xewqa tagħna li permezz tal-preżenza t‟Alla fostna tkompli sseħħ kreazzjoni ġdida fil-ħajja 

personali tagħna u fil-ħajja soċjali tal-Knisja, bl-ilħna kollha tagħha. Ahna Knisja wahda, Knisja 

inklusiva, Knisja li tisma`. Ghalhekk, bhalma z-zghazugh resaq lejn Kristu u staqsieh: 

“Mghallem tajjeb, x‟ghandi naghmel biex nakkwista l-hajja ta` dejjem…” ahna z-zghazagh 

Maltin u Ghawdxin, kif ukoll shabna minn pajjizi ohrajn hawnhekk prezenti, induru lejk, 

Santita`, mghallem, u nifthu qalbna mieghek.  

 

 

Paul Caruana 

Jiena nixtieq insemma‟ il-vuċi ta‟ ħafna żgħażagħ li, bħali, iħossuhom insara emarġinati. Aħna 

żgħażagħ li ma nidħlux daqshekk faċilment fl-istampa tal-Knisja: jew minħabba li għaddejna 

minn esperjenzi koroh t‟abbuż ta‟ sustanzi; jew minħabba tifrik tal-familji u separazzjonijiet fiż-

żwieġ; jew minħabba orjentazzjonijiet sesswali differenti; fostna wkoll jinsabu hutna l-

immigranti, u dawk li b‟xi mod kellna esperjenzi u dubji li begheduna mill-kommunita` tal- 

knisja;  kollha kemm aħna għandna stejjer differenti li jpogguna fil-periferija tal-knisja. Għal 

ħutna l-insara aħna klassi waħda – ahna „dawk li jipprofessaw it-twemmin iżda jgħixu kontrieh‟. 

Għalina l-fidi hija esperjenza konfuża, hija weġgħa fl-intimita` l-aktar profonda tagħna. Inħossu li 

l-Knisja stess ma tgħarafx il-“fond tal-wiċċ” tagħna. Hija ferita, speċjalment meta naraw li t-

tendenzi politiċi qiegħdin jippruvaw jintegraw b‟xi mod il-ħajja tagħna fis-soċjeta`, izda l-

Kommunita`tal-Knisja ghadha tqisna bhala „problema‟. Jidhrilna li l-komunita` nisranija 

tapprezza d-dinjita` umana tagħna inqas mill-istrutturi soċjali. Nifhmu li l-istati tagħna huma 

delikati għall-Knisja, iżda nħossu li aħna wkoll, allura, għandna niġu trattati bl-istess delikatezza 

– mingħajr ġudizzju u b‟aktar imħabba. 

Inħossuna imġiegħlin naħsbu li qed ngħixu fi żball. Din in-nuqqas ta‟ konsiderazzjoni mill-bqija 

tal-insara ghalina, tqanqlilna dubji kbar mhux biss fuq il-ħajja komunitarja, iżda anke fuq il-ħajja 

personali taghna ma‟ Alla. Kif nistgħu nemmnu li Alla jaċċettana meta l-poplu tiegħu 

jirriġettana?  

 

Santita` nixtiequ nghidulek li fuq livell personali, u xi whud minna anke f‟komunitajiet ckejknin, 

qed nipperseveraw  infittxu li b‟xi mod nibqghu maghqudin ma` Gesu`, li nqiesuh bhala is-

salvazzjoni taghna. 

 

Izda m‟hija faċli xejn għalina nistqarru li Alla huwa bħal missier li mis-smewwiet jiġbor lil dawk 

kollha li jsejħulu fi ħdanu, mingħajr preferenza. Inħossuha kontradizzjoni iebsa inqaddsu l-isem 

t‟Alla meta ħutna madwarna jagħtuna x‟nifhmu li isimijietna, l-identitajiet tagħna, għal Alla ma 

jfissru xejn. 

 

Aħna nħossuna mwarrbin, daqs li kieku ma ġejniex mistiedna għall-ikla. Il-Mulej sejjaħ lil dawk 

fil-pjazez u t-triqat tal-belt, lil dawk fil-mogħdijiet u l-għelieqi, iżda t-toroq tagħna qabiżhom.  

Nixtiequ, għażiż Santita`, li nisimgħu mingħandek din is-sejħa ta‟ Kristu għalina. Nixtiequ li inti 

turi lilna u lil bqija tal-Knisja li l-fidi tagħna hija wkoll valida, it-talba tagħna wkoll mismugħa. 

Irridu li aħna wkoll nagħtu l-kontribut tagħna lejn il-bqija tal-komunita` ta‟ nsara.  

 

Mghallem, x‟ghandna naghmlu? 

Kimberly Terribile 

Santita`, mghallem, jien nitkellem f‟isem iz-zghazagh li qieghdin f‟mixja ta` fidi u ninsabu vicin 

il-knisja.  

 

Ahna nħarsu madwarna u naraw Knisja mimlija ħidma u impenn. Forsi vera li ma jirnexxilniex 

dejjem inkunu inklussivi daqs kemm imissna u mhux dejjem nisimgħu bl-istess rispett il-vuċijiet   

kollha ta‟ xulxin, imma fil-verita` aħna wkoll – ilkoll f‟daqqa – ukoll inħossuna b‟xi mod esklużi 

mis-soċjeta`. 

 

Aħna ftit mill-mijiet ta‟ żgħażagħ li l-entużjasmu li timlina bih il-fidi tagħna nippruvaw insarrfuh 

f‟xhieda ħajja. Għalina l-Knisja hija spazju fis-soċjeta` li jilqa‟ b‟mod miftuħ lil Alla. Iktar faċli 

ngħiduha milli ngħixuha, imma aħna nimpenjaw rwieħna biex nippruvaw inżommu l-Knisja 

kemm jista‟ jkun preżenti fis-soċjeta` u kemm jista‟ jkun miftuħa għal Alla. Iżda fl-istess ħin nafu 

li b‟dan l-impenn fil-qalba tal-Knisja qed inpoġġu lilna nfusna fil-periferija tal-kultura. 

 

Kultant jgħaddilna minn moħħna li l-ħidma tagħna hija nsinjifikanti, li l-komunita` nisranija giet 

moghtija status ta‟ moviment. Naqtgħu qalbna mill-bidla li nixtiequ nkunu flimkien, u nħossu li l-

istess fidi tagħna timpedina milli nidħlu fi djalogu mal-bqija tas-soċjeta`. 

 

Meta nitolbu, biex permezz tagħna titwettaq is-saltna t‟Alla, biex l-art u s-sema jingħaqdu f‟rieda 

waħda, inħossuna daqs li kieku qed nittamaw f‟ħaġa fiergħa. Aħna, li nippruvaw inkunu din ir-

rieda t‟Alla, inħossuna nagħżqu fl-ilma għax xogħolna jolqot biss it-truf tas-soċjeta`. Il-ħeġġa li 

għandna fil-qalb tagħna ħafna drabi tidħol f‟konflitt ma‟ biża‟ li għandna f‟moħħna: li jkollna 

nabbandunaw il-ħidma tagħna, bħal binja mhux kompluta. Sibna sisien sodi u wesgħin, iżda n-

nefqa biex inkomplu nibnu hija għolja ħafna; ir-responsabbilta` li nkunu l-wegħda għall-futur tal-

komunita` nisranija ttaqqalna wisq.  

 

Nixtiequ li l-ħidma tagħna tindirizza lill-poplu t‟Alla f‟direzzjoni tajba, imma rridu wkoll naraw 

li l-mixja fil-fatt tkun qiegħda ssir. Nixtiequ naraw li d-dedikazzjoni tagħna qiegħda tassew 

iġġedded lill-Knisja, u mhux tintilef fid-dettalji tal-istorja. Għandna xewqa li x-xogħol li aħna 

nwettqu matul is-siegħat li nqattgħu fil-parroċċa, fl-iskola, fl-għaqdiet, fil-volontarjat Malta u 

anke barra – u li nemmnu li hu verament xhieda tal-ħajja ta‟ Kristu – jħalli t-timbru tiegħu fl-era 

li fiha qed tgħix il-Knisja. Mghallem, x‟ghandna naghmlu? 

 

 

 

 

 

 



Page 4 of 6 

 

 

 

 

Roberta Attard u John Borg 

Santita`, ahna koppja zaghzugha, mizzewwga bil-familja, nitkellmu f‟isem iz-zghazagh li hadna 

l-impenn li nghixu l-vokazzjoni taghna u nrabbu familja. 

 

Nemmnu li huwa pass ta‟ maturita`  għall-insara li jgħixu l-fidi tagħhom fi żmien fejn is-soċjeta`, 

u spiss ukoll il-kultura, ma‟ jakkomodawhomx. Imma din il-ħaġa lilna tħassibna wkoll, għax 

aktar ma jgħaddi żmien aktar issir stramba l-għażla tan-nisrani. Nippreferu li l-għażla tagħna ma 

tkunx biss għażla „awtomatika‟,„naturali‟, bħal ma forsi setgħet kienet għall-ġenituri tagħna u l-

familji tagħhom qabilhom; iżda lanqas ma nixtiequ li, aktar „il quddiem, uliedna jkollhom 

jagħmlu għażla „kontra n-natura‟ biex isegwu l-fidi tagħhom. 

 

Aħna  ħadna l-impenn li ngħixu f‟intimita` m‟Alla bil-grazzja taż-żwieġ tagħna. L-ghazla ghaz-

żwieġ għamilniha quddiem Alla għax għażilna li fil-ħajja tal-familja tagħna jmexxina l-ispirtu  

t‟Alla stess. Pero` llum l-ħajja tal-familja mhix ċajta. Aħna konxji li l-għażla tagħna qiegħdin 

nagħmluha fi sfond fejn il-kunċett ta‟ familja qed jgħaddi minn trasformazzjoni radikali: nemmnu 

li l-valur tal-familja jmur lil hinn minn sempliċiment in-numru tal-membri magħduda flimkien. 

Id-diffikulta` tagħna hija li nżommu familja kuntenta, bl-għaqda bejn il-persuni, f‟kultura 

frammentata. Hija diffiċli ħafna li tikkommetti ruħek għal persuna waħda u ghall-ulied ghal 

hajtek kollha, daqs li kieku ħajja waħda, meta hija daqshekk faċli li tgħix ħajja separata  u 

individwali. M‟aħniex nirreferu biss għall-esiġenzi tas-soċjeta`, bħall-fatt li t-tnejn ikollna nsibu 

impjieg biex ngħajjxu familja, iżda l-lingwaġġ sħiħ ta‟ „personaliżżazzjoni‟, ta‟ kumditajiet, ta` 

individwalizmu, itellifna milli nibqgħu naraw il-ħajjiet tagħna bħala mwaħħdin. Inħossu li l-ideal 

li bdejna bih huwa kważi mpossibbli biex nirrealiżżawh. Fl-istess waqt ma nistgħux 

sempliċiment nirrinunċjaw l-istil ta‟ ħajja tal-lum, speċjalment minħabba uliedna. Inħossuna  

f‟sitwazzjoni li tgħafasna minn żewġ bnadi. Minn banda rridu ngħixu ż-żwieġ tagħna bl-aktar 

mod normali u mingħajr ma niżvantaġġaw lit-tfal tagħna, mill-banda l-oħra ma nħossuniex 

għalkollox konvinti li l-ħajja kontemporanja tgħin l-istabbilita` tal-familja – li allura taf tkun 

ukoll ta‟ żvantaġġ għal uliedna. 

 

Fil-qalba tagħna nħossuna ftit xettiċi nafdaw f‟Alla biex jipprovdina bil-ħobż ta‟ kuljum. Id-dinja 

li kbirna fiha hija waħda kompettitiva u nibżgħu li dik li t-tfal tagħna qed jitrabbew fiha hija bil-

wisq aktar minn hekk. Ma nafux jekk ninterpretawx il-providenza t‟Alla bħala gratuwita` jew 

ħlas għall-għaqal tagħna stess biex ngħajjxu l-familja tagħna. Inħossu li l-kultura tagħna hija 

xibka wiesa‟ ħafna, li tiġbor fiha diversi forom differenti ta‟ ħajja. Nixtiequ li nippersistu fil-

forma tal-familja tagħna, imma nibżgħu li l-ħajja tippreżentalna wisq intoppi biex nibqgħu 

ngħixu ż-żwieġ tagħna ma‟ Alla kuljum. 

 

Ma rridux nistennew xi premju fl-aħħar tal-ħajja tagħna, nemmu li l-preżenza t‟Alla li aħna 

lqajna fiż-żwieġ għandha tkun ta‟ sostenn għall-familja tagħna waqt li qed tikber flimkien. 

Nixtiequ li inti tgħinna naraw is-sinjali ta‟ l-Ispirtu fiż-żwieġ tagħna, nixtiequ li turina aħjar kif 

mhux biss konna aħna li stedinna lil Alla jkun parti minn dan iż-żwieġ, imma li Alla stess 

sejħilna għalih. Urina kif din il-ħajja hija għalina sejha minn Alla. 

Mghallem, ghidilna inti, x‟ghandna naghmlu? 

 

 

Dillon Bugeja 

Santita`, nitkellem f‟isem shabi li bdejna triq ta` dixxernimet vokazzjonali ghas-sacerdozju u l-

hajja konsagrata; 

 

Nifhmu li s-sejħa ta‟ Alla għandha tkun l-aktar esperjenza straordinarja, l-aktar waħda stramba, li 

tista‟ tgħix: iddaħħlek fi stati ta‟ hena u disperazzjoni fl-istess ħin. Dawn iż-żgħażagħ madwari u 

jiena, smajna u lqajna s-sejħa biex inservu fis-saċerdozju u fil-hajja konsagrata. B‟ħafna kuraġġ 

bdejna nagħmlu passi żgħar biex niġu ordnati ministri għall-kura tal-poplu t‟Alla. Huwa poplu li 

qed jiġġedded, li qed jagħmel art ġdida u fertili minn din l-epoka li qed ngħixu fiha. Did-darba 

mhux qed itella‟ swar madwaru, anzi qed jibni pontijiet. Iżda meta noħorġu minn din l-art, u 

nsibu ruħna fil-ftuħ vast tas-soċjeta`, inħossu l-istramberija tas-sejħa tagħna aktar mis-soltu. 

 

Kemm-il darba nippruvaw nintegraw f‟sitwazzjonijiet „il barra mill-Knisja, pero` mhux dejjem 

nittieħdu bis-serjeta`. Irridu kieku, li nersqu eqreb ta‟ persuni „l bogħod mill-komunita` t‟Alla, 

iżda kif ser immissu qlub suspettużi jew bierda? Forsi fil-kuxjenza kollettiva tal-kultura tagħna il-

Knisja tidher bħala xi forza restrittiva, kontra l-ħajja. U s-saċerdot spiss jidher bħala 

rappreżentant, jekk mhux personifikazzjoni, ta‟ din il-forza negativa. Nammettu li l-Knisja 

għaddiet minn episodji u fażijiet li mhux faċli tispjegahom jew tiġġustifikahom bil-mentalita` 

aktar miftuħa ta‟ żmienna. Illum-il ġurnata wkoll nisimgħu li saċerdoti stess jonqsu lil persuni 

oħrajn. Iżda donnu l-ammissjoni tagħna ma tiswa għalxejn, xorta waħda nibqgħu miżmuma „l 

bogħod mill-qalb tal-persuni. 

 

Ma nħossuhiex ġusta li minħabba żbalji li saru minn ftit, niġu ttimbrati aħna wkoll; meta aħna 

qed nippruvaw inwettqu din il-vokazzjoni b‟mod ġenwin. Imma konxji li dan huwa parti minn 

dak li ġejna msejħin inkunu. Kważi ntemtmu biex nitolbu lil Alla jaħfrilna ħtijietna u biex 

jeħlisna mit-tiġrib għax nafu li għad irridu nħabbtu wiċċna ma sitwazzjonijiet ferm iebsin, u ma 

rridux li aħna stess nkunu ta‟ deni għal ħaddiehor. 

 

Pero` il-pass lejn dawn is-sitwazzjonijiet irridu nagħmluh, avolja mhux dejjem inkunu konvinti 

mit-tifsira tal-irwol pastorali wiesa‟ tagħna. Għaliex għandna nibqgħu insegwu dik in-nagħaġa li 

trid merħla oħra? Għaliex għandna nitilqu l-merħla li tilqagħna? Nixtiequ li nkunu ftit sostnuti 

fil-ħajja li se nkunu qed ngħixu bħala saċerdoti għax irridu li l-Knisja tkun lesta tilqa‟ lil kulħadd, 

li jkollha post għal kulmin jixtieq. Nemmnu li f‟isem Ġesu` aħna għandna wkoll nistiednu 

persuni ġodda jiskopru lil Alla, li nieħdu ħsieb il-qlub ta‟ dawk apparti l-insara. Imma jeħtieġ li  

nifhmu aħjar il-karattru tar-ragħaj li jħalli lil dawk li għandu, għal qalb waħda. Nixtiequ li aħna 

nintegraw f‟soċjeta` li ma tirriservax post għalina. 

 

Mghallem, x‟ghandna naghmlu?  

 

 

Jerome Caruana 

 

Santita`, nistennew bil-herqa l-messagg tieghek ta` tama, messagg li ser jghinna fis-snin li gejjin 

biex ngharfu ahjar il-wicc veru tal-Imghallem Divin – Gesu` ta` Nazaret. 


